
SO‘Z BOSHI

Fevral oyida mamlakatimiz ziyolilari uchun alohida e’tiborga molik ikkita sana 
bor. Bular -  9-fevral so‘z mulkining sultoni mir Alisher Navoiy hamda 14-fevral -  shoh 
va shoir, buyuk sarkarda, boburiylar sulolasi asoschisi Zahiriddin Muhammad 
Boburning tavallud ayyomlaridir.

Har yili ta’lim tizimining barcha bosqichlarida, madaniy-ma’rifiy muassasalarda 
ushbu qutlug’ ikki sana o‘ziga xos tarzda nishonlanib kelinadi. Biroq, bu yil birinchi 
sanani zarracha kamsitmagan holda ikkinchi sanaga davlat va hukumat darajasida yana 
bir yangi e’tibor qaratildi -  “Buyuk shoir va olim, mashhur davlat arbobi zahiriddin 
muhammad bobur tavalludining 540 yilligini keng nishonlash to‘g‘risida” O‘zbekiston 
Respublikasi Prezidentining 2023-yil 25-yanvarda PQ-20-sonli qarori qabul qilindi. 
Buning bir nechta sabablari bor. Jumladan,

- Jonajon Vatanimiz milliy rivojlanishning yangi bosqichiga — Uchinchi 
Renessans davriga qadam qo‘yayotgan, hayotimizning barcha jabhalarida tub 
o‘zgarishlar yuz berayotgan bugungi kunda Bobur Mirzoning bebaho merosini chuqur 
o‘rganish va ommalashtirish bugungi kunda har qachongidan ham muhim ahamiyat 
kasb etmoqda.

- Buyuk ajdodimiz asarlarining milliy va umuminsoniy mohiyati, uning yosh 
avlod intellektual va ma’naviy salohiyatini oshirish, farzandlarimizni shu asosda Yangi 
O‘zbekiston bunyodkorlari etib tarbiyalash borasidagi ulkan o‘rni va ta’sirini keng 
targ’ib etish zaruriyatining ortganligidir.

Buyuk sulola asoschisi, sohibdevon sohir shoir, adabiyot nazariyotchisi, islom 
fiqhining yetuk bilimdoni, badiiy tarjimon, yangi yozuv (“Xatti Boburiy”) 
kashfiyotchisi, qomusiy asar “Boburnoma” muallifi, shariatpanoh shoir, fidoyi ota va 
yana ko‘plab ulug’ insoniy fazilatlar egasi bo‘lgan bu zot haqida dunyoning ko‘plab 
taniqli insonlari o‘zlarining samimiyatga yo‘g‘rilgan fikrlarini aytganlar. Masalan, 
Hindistonning donishmand farzandi, buyuk davlat arbobi Javohirla’l Neru o‘zining 
«Hindistonning ochilishi» va «Jahon tarixiga bir nazar» asarlarida Zahiriddin 
Muhammad Bobur haqida samimiyatga to‘liq ushbu fikrlarni izhor etgan: «Bobur — 
dilbar shaxs. Uyg‘onish davri hukmdorining haqiqiy namunasidir. U mard va tadbirkor 
odam bo‘lgan. Bobur o‘ta madaniyatli va jozibali insonlar orasida eng yetuk insonlardan 
biri edi. U mazhabparastlik kabi cheklanishdan va mutaassiblikdan yiroq edi... Bobur 
san’at va, ayniqsa, adabiyotni sevardi». Ingliz tarixchisi Eduard Holden, avvalo, 
Boburni mashhur Yuliy Sezar bilan qiyoslashni lozim topadi: «Bobur fe’l-atvoriga 
ko‘ra Sezarga qaraganda sevishga arzigulikdir. Uning manglayiga yuksak fazilatli inson 
deb bitib qo‘yilgan». Zahiriddin Muhammad Boburning bolalik va o‘smirlik yillari

haqida roman yozgan «Boburnoma»ning ingliz tarjimoni Uilyam Erskin Boburni Osiyo 
podshohlariga qiyosan shunday baholaydi: «Saxovati va mardligi, iste’dodi, ilm-fan, 
san’atga muhabbati va ular bilan muvaffaqiyatli shug‘ullanishi jihatidan Osiyodagi 
podshohlar orasida Boburga teng keladigan birorta podshoh topilmaydi».

Mana shunday e’tiroflarga sazovor bo‘lgan buyuk vatandoshimizning boy 
ma’naviy merosini yanada kengroq targ’ib qilish borasida yuqoridagi qaror ko‘rsatmasi 
o‘laroq, biz -  ziyolilarning oldimizga bir qancha vazifalar qo‘yildi. Bobur Mirzo 
merosiga mansub qo‘lyozma, qadimiy kitoblar, san’at asarlari va boshqa madaniy 
boyliklarni restavratsiya qilish, ularni ishonchli darajada saqlash uchun zarur sharoit 
yaratish, xorijiy mamlakatlarda saqlanayotgan Zahiriddin Muhammad Boburning 
hayoti, ilmiy-ijodiy merosi hamda u yashagan davrga oid noyob qo‘lyozma asarlar va 
boshqa madaniy boyliklarni aniqlash, ularning nusxalarini O‘zbekistonga olib kelish va 
tadqiq qilishni davom ettirish, Zahiriddin Muhammad Boburning ilmiy-ijodiy merosini, 
davlatchilik va sarkardalik faoliyatini keng o‘rganish maqsadida xalqaro miqyosda 
ilmiy izlanishlar olib borish va ularning natijalarini e’lon qilish, yangi ilmiy, badiiy- 
publitsistik asarlar yaratish, Zahiriddin Muhammad Boburning hayoti va faoliyatiga 
bag‘ishlangan yuqori sifatli media mahsulotlar hamda audiovizual asarlar yaratish, 
ularni mahalliy va xorijiy ommaviy axborot vositalarida e’lon qilish, Internet va 
ijtimoiy tarmoqlarda keng targ‘ib qilish kabilar shular jumlasidandir.

Toshkent iqtisodiyot va pedagogika instituti ilmiy jamoasi tomonidan tashkil 
etilgan bugungi tashkil etilgan xalqaro ilmiy-amaliy anjuman ham ushbu qarorda 
belgilangan vazifalar ijrosi yo‘lidagi bir debochadir.

O‘ylaymanki, ushbu ezgu ma’naviy-ma’rifiy tadbirlar turkumi yangicha 
formatlarda mamlakatimiz va jahon madaniy ziyoli jamoasi tomonidan keng ko‘lamda 
davom ettiriladi.

Shakarboy Janikulov
Toshkent iqtisodiyot va pedagogika instituti rektori,

texnika fanlari nomzodi, dotsent

Annotatsiya. Maqolada Zahiriddin Muhammad Bobur dahosining o ‘rta asr 
Sharq madaniyatiga ta ’siri, sarkardalik va davlatni boshqarishdagi adolati, keng 
dunyoqarashi va aql-u zakovati bilan Hindistonda Boburiylar sulolasiga asos solib, bu 
mamlakat tarixida davlat arbobi sifatida nom qozonganligi haqida m a’lumotlar 
berilgan.

Kalit so'zlar. Movaronnahr, qo ‘shin, rojalar, Panipat jangi, L o ‘diylar, adabiyot, 
davlat, sulola, islohot, buddizm, musulmon.

Zahiriddin Muhammad Bobur 1483-yilning 14-fevralida Andijonda, Farg‘ona 
ulusining hokimi Umar Shayx Mirzo oilasida dunyoga keldi. Bu davrda Markaziy 
Osiyo va Xurosonda turli hokimlar, aka-ukalar, tog‘a-jiyanlar, amakivachchalar 
o‘rtasida hokimiyat ulug‘ bobolari Amir Temur tuzgan yirik davlatga egalik kilish 
uchun kurash nihoyat keskinlashgan edi. Bobur 1494-yili otadan yetim qoldi. 12 
yoshida otasi o‘rniga Farg‘ona ulusining hokimi etib ko‘tarilgan Bobur qalamni qilichga 
almashtirib, Andijon taxti uchun ukasi Jahongir Mirzo, amakisi Sulton Ahmad Mirzo, 
tog‘asi Sulton Mahmudxon va boshqa raqiblarga qarshi kurashishga majbur bo‘ldi. 
Bobur ukasi Jahongir Mirzo bilan murosaga kelish uchun unga yon berishga Farg‘ona 
ulusini ikkiga taqsimlab, yarmini ukasiga topshirishga qaror qildi va o‘zi Samarqand 
uchun olib borilayotgan kurashga kirishib ketdi. Bir necha yil davom etgan bu kurash 
qirg‘inbarotdan boshqa biror natija bermadi: unda katta harbiy kuch bilan aralashgan 
Shayboniyxonning qo‘li baland keldi va Bobur Samarqandni tashlab ketishga majbur 
bo‘ldi. 1504-yili Shayboniyxon Andijonni ham qo‘lga kiritgandan so‘ng Bobur janubga 
qarab yo‘l oldi va Kobul ulusida o‘z hokimiyatini o‘rnatdi.

XVI asr boshlarida Hindiston siyosiy parokandalik holatida edi. O‘zaro feodal 
urushlar savdo-sotiqning va dehqonchilikning rivojlanishiga yamon tasir qildi natijada 
aholi davlatdagu urushlarni bostiradigan katta kuch paydo bo‘lishiga umid qilib kelardi. 
XVI asr 20-yillaridadan Dehlida hokimiyatni egallab turgan sulton Ibrohimning 
harakatlari ajralib chiqqan vasallarni o‘z hukmi ostida birlashtirish uchun yetarli 
bo‘lmadi.Natijada sulton Ibrohimning siyosatidan norozi bo‘lgan saroy a’yonlari 
orasida o‘sha paytda Kobulda hukmdor bo‘lib turgan Zahiriddin Muhammad Boburni

taxtga taklif qilish g‘oyasi paydo bo‘ldi. Talantli sarkarda, tajribali davlat arbobi va 
nodir iste’dodli shoir Bobur bu qulay sharoitdan ustalik bilan foydalanadi.

1526-yili Boburning janglarda toblangan 20 ming qo‘shini Afg‘onistonning tog‘li 
yo‘llari orqali Hindistonni ishg‘ol qildi. Hind rojalari birlasha olmadilar va Boburga 
qarshilik qilishga ojizlik qildilar. Uning qo‘shini katta ustunlikka ega edi. Shu ustunlik, 
ajoyib sarkardalik mahorati va jangdagi uddaburonlik tufayli Bobur qisqa vaqt ichida 
Shimoliy Hindistonning katta qismini o‘ziga bo‘ysundirdi. Shu yilning 21-aprelida 
Panipat yonidagi jangda sulton Ibrohim Lo‘diy qo‘shinlarini tor mor qildi va Dehlini 
egalladi. Boburni taxtga taklif qilgan saroy a’yonlari undan faqat sulton Ibrohimga 
qarshi foydalanmoqchi edilar, xolos. Bobur Dehli taxtida uzoq vaqt o‘tirmaydi, olingan 
o‘ljalari ko‘rsatgan yordami uchun yetarli, taxtni o‘zlariga qoldirib, qaytib ketadi, deb 
hisoblashgandi. Ammo Bobur Dehli taxtida uzoq vaqt qolishini tushungan Hind 
zodagonlari unga qarshi Rano Sango atrofida birlashdilar. 1527-yil 13-martda bo‘lgan 
jangda Rano Sango qo‘shinlarini ham mag‘lubiyatga uchratadi.

Bobur yana bir qancha hind yerlari bosib oldi va o‘zini bu yerlarning hukmroni 
deb e’lon qildi. U asos solgan davlatni g‘arb tarixchilari “Buyuk Mo‘gullar imperiyasi” 
deb atashadi. U g‘arbda Kobuldan Sharqda Bengaliya chegaralarigacha bo‘lgan hududni 
qamrab oldi.

Bobur qobilyatli va uzoqni qo‘ruvchi siyosatchi,lashkarboshi va davlat arbobi, 
shoir va tarixchi olim edi. U hammadan ko‘proq hind xalqi zarar ko‘rayotgan feodal 
urushlarni tugatdi, savdo-sotiq, qurilish, fan va adabiyotga homiylik qildi. Bu buyuk 
bobomiz Turkiston, Hindiston va Afg‘oniston xalqlari tarixiga, ularning san’ati, urf- 
odatlariga va diniga qiziqish va hurmatini namoyon qildi. Hindistonda buddaviy va 
musulmonlarga bir xil munosabatda bo‘ldi. Shu xislatlar tufayli u o‘zi zabt etgan 
hududda qudratli davlat barpo etdi va madaniyat taraqqiyotiga katta hissa qo‘shdi.

Bobur Hindistonda siyosiy muhitni barqarorlashtirish, Hindiston yerlarini 
birlashtirish, shaharlarni obodonlashtirish, savdo-sotiq masalalarini to‘g‘ri yo‘lga 
qo‘yish, bog‘-rog‘lar yaratish ishlariga homiylik qildi. Hindistonni obodonlashtirish, 
unda hozirgacha mashhur bo‘lgan me’moriy yodgorliklar, bog‘lar, kutubxonalar, 
karvonsaroylar qurdirish ishlariga bosh bo‘ldi.

Bobur Hindiston taxtida uzoq o‘tirmadi u 1530-yil dekabr oyida Agra shahrida 
vafot etdi va keyinroq uning vasiyatiga ko‘ra farzandlari uning xokini Kobulga olib 
kelib dafn etdilar.

